
tikk takk

hjertet går i sikk sakk

flikk flakk

hjernen løper wikk wakk

oh

og den skyen eg står under

bare venter på å bli flere

 

FRÅ LÅTEN «REGN FRA BLÅ HIMMEL» AV GABRIELLE


SPELA TERNING

«Spela terning etter skulen?»

Eg krøllar fort saman lappen og ser bort på Matteo. Han møter blikket mitt.

Det er eit kodeord. Alle veit kva det betyr. Det betyr roting. Eg har gjort det før, med både Samuel og Anton frå parallellklassene. Vi har aldri gjort meir enn å kline, eller, litt meir, men ikkje mykje. Berre utanpå buksa. Eg ser det allereie for meg. At Matteo og eg møtest der inne i skjulet, kanskje står han der når eg kjem. Kanskje smiler han halvt, eit smil som betyr: Å fy faen, kva skjer no?

Det begynner å dunke i fitta mi. Klart eg vil spela terning etter skulen. Men vil han verkeleg, med meg? Han ser på meg. Lenge. I det siste har han sett akkurat sånn der på meg. Halde blikket mitt. Liksom sett seg rundt i skulegarden og stoppa ved meg. Det begynte den dagen eg høyrde nokon synge inne i klasserommet. Eg skulle berre hente jakka mi, men blei ståande med handa på dørhandtaket. Stemma var så klar og djup og rein, det var heilt ærleg som å høyre Beyoncé, berre med gutestemme. Han song ein song eg ikkje har høyrt før, men eg ville ikkje noko anna enn å berre stå der og høyre, blei mjuk i heile meg. Men så høyrde eg skritt i gangen. Eg måtte berre opne døra og sjå kven det var, vera litt meir saman med denne stemma. Og så var det han! Matteo! Han stoppa midt i songen og såg på meg med det blikket, eit sånt som seier: «No veit du noko om meg som ingen andre veit, ikkje sei det til nokon.» Og eg gjorde ikkje det, men seinare, i timen, sende eg han ein lapp der det stod at nokon burde gi han platekontrakt. Han snudde seg mot meg og smilte breitt. Eg som trudde han berre brydde seg om fotball. Det var som om det plutseleg var eit heilt anna lys rundt han, som om han fekk ein spot over seg som lyste på han kor enn han gjekk.

Eg skriv «ja» på ein lapp og ser bort på Bjørn, vikarlæraren. Han står med ryggen til og prøver å få projektoren til å funke, trykker hektisk på kontrollen. Eg kastar lappen over på Matteo sin pult. Adelina ser på meg. Så ser ho bort på Matteo, på lappen. Ho har fått med seg alt. Kjem ho til å sladre? Eg smiler, liksom spørjande.

Ho ser ned. Ho kjem ikkje til å seia noko. Eg trekker pusten. Det var nære på!

Matteo opnar lappen, ser på det som står der, ser opp på meg. Smiler.

Han har eit fint smil. Store lepper. Eg har tenkt på å kysse han mange gonger sidan eg høyrde han synge. Men eg har tenkt på å kysse alle på heile skulen mange gonger, eg har tenkt på storebrørne til Julie, dei er altfor gamle, men eg har tenkt på dei likevel, eg har til og med tenkt på Erna Solberg og Jonas Gahr Støre, eg trur eg kan bli kåt av å sjå på ein murvegg. Men det er noko ekstra der med Matteo. Han er ikkje sånn som spring etter deg og legg deg i bakken og held armane dine og tek prikkedøden på deg. Eg kan ikkje hugse å ha sett han springe etter ei jente nokon gong, alle dei andre gutane gjer det.

– Hallo!

Julie viftar handa framfor ansiktet mitt. – Skal vi begynne?

– Begynne med kva? spør eg.

– Men herregud, har du ikkje høyrt etter, eller?

Bjørn hysjar på oss frå kateteret.

– Eg begynte å tenkje på matteprøva etterpå, kviskrar eg.

– Du lyg, kviskrar ho tilbake og ser utfordrande på meg.

Ho kjenner meg altfor godt.

Eg viser ho lappen frå Matteo.

– Kven frå? spør ho og hevar augebryna.

Eg mimar namnet hans.

Ho smiler.

– Skal du gå?

Eg nikkar.

– Bra, svarar ho.

– Kva da, bra? spør eg.

– Altså, de passar heilt sjukt bra saman.

– Gjer vi? spør eg med litt for høg stemme.

– Hysj no, seier Vikar-Bjørn nok ein gong.

Julie nikkar før ho lener seg bakover og set håret opp i ein hestehale, tek fram boka og tappar med pennen på oppgåvesida.

Julie er bestevenninna mi, ho har vore det sidan vi begynte i same klasse på ungdomsskulen. Eg har lyst, nesten kvitt hår, ho har mørkeraudt, men det har stort sett alltid same lengde, vi dreg til frisøren saman. Vi er omtrent like høge, og vi liker å gjera dei same tinga. Vi går på turn, heng i skogen eller på stranda, les bøker, lagar mat og ser seriar. Så mykje likt. Men eg er ikkje sikker på om ho er like kåt som meg, og eg er ikkje sikker på om ho ser like mykje på porno. Eg har aldri spurt.


I SKJULET

På veg til skjulet er det som om alle ledda mine er på veg til å losne. Eg høyrer Julies «Lykke til» i hovudet, ser for meg smilet hennar før ho går mot bussen. Har Matteo sagt at han skal møte meg i skjulet, til nokon av dei andre gutane? Synest eg høyrer Lars seia: Lykke til med pulinga. Det er det alle pratar om. Å miste dommen. Som om alle puler. Viss nokon i klassa kjem på skulen og held hender, er det liksom det alle trur. At dei har blitt saman og pult.

Det er pisskaldt ute, og skjulet er møkkete og fullt av søppel. Korleis skulle det gått føre seg, liksom? Dessutan er det ikkje sikkert at han vil. Eller at eg vil. Men eg vil meir enn å kline. Det veit eg. Når eg har gått dit for å møte Anton eller Samuel, har eg ikkje vore nervøs. Eg har berre gått dit som om eg skulle møte dei for å levere ei skulebok eller noko. Men nå. Nå er det noko heilt anna. Dette kan bli til noko. Noko heilt ekte.

Eg høyrer stemma hans allereie idet eg rundar hjørnet ved sløydsalen. Kva er det han står og syng? Snøen knasar så høgt under skoa at eg må stoppe for å høyre skikkeleg. Englar daler ned i skjul, syng han. Eg må nesten le. Det er sånt eg også kunne gjort. Vi skal møtast i eit skjul. Sjølvsagt syng han Glade jul. Ikkje sikkert han tenkjer over samanhengen eingong. Og eg er i alle fall ingen engel. Kanskje han er det.

Eg snublar inn døra, og han står der, akkurat som eg såg for meg i klasserommet. Med eit halvsmil rundt munnen.

– Hei, seier eg andpusten og stiller meg inntil veggen ved sida av han.

– Hei, seier han.

Eg slepper sekken ned på golvet. Høyrer pusten hans. Kjenner den svake lukta av parfymen hans. Eller deoen. Eg veit ikkje kva han bruker. Det luktar plommer og furuskog.

– Ehm, seier han og liksom lener seg litt mot meg, sånn at skuldrene våre møtest.

– Ditto, seier eg og lener meg litt mot han, eg også.

Han ler, og så plutseleg står han framfor meg. Eg rekk ikkje tenkje meir før vi har begynt å kysse. Små, lette kyss med tørre lepper. Eg vil meir, prøver å opne munnen litt, prøver å stikke tunga ut, vil berre råkline, og kvar gong tunga mi møter tungespissen hans, stikk det hardt inni meg, i holet, i kjønnsleppene, i klitten, overalt stikk det. Eg blir borte frå denne verda ei lang stund. Da eg kjem tilbake til meg sjølv, er eg så kåt at det kjennest som at eg skal rivne på midten, pusten min går fort, pusten hans går fort. Eg prøver å komma tettare ved å lene meg enda nærmare, framover, som om det gjekk an å komma nærmare, og det gjer det jo, eg veit jo at det finst ein måte å komma så langt inn som det går an. Det prikkar framfor auga mine, det prikkar i huda, leppene hans er så varme, mjuke, eg vil eta han opp, eg vil sluke han heil, eg vil rive av han kleda og og og

Han skyv meg litt frå seg, ser på meg med mørke, blanke auge, augelokka tunge, som om han er trøytt, men han er ikkje det, han er dønn kåt i trynet.

– Vi burde kanskje …

Men han fullfører ikkje.

Burde kanskje kva?

Ta av oss kleda?

Stoppe?

Hæ?

Han møter ikkje blikket mitt. Kjakane hans er raude, han er raud på halsen, på haka, rundt munnen, alt er så raudt, alt er berre blod og spytt og sveitte og ting som kjem ut av oss og inn i oss, og eg vil at han skal ta av seg buksa og at eg skal ta av meg buksa og at vi berre skal gjera det her, nå. Eg tek eit skritt fram og liksom dyttar han, men berre snilt, inn mot veggen og går så tett inntil at eg kan høyre pusten hans i øyret, og eg opnar jakka hans og stryk fingrane nedover bringa, sakte nedover mot buksa, og han pustar fortare og fortare, og eg er like ved beltet hans da vi høyrer høg latter ein stad ikkje langt unna. Vi skvett til kvart vårt hjørne, det er Tara og gjengen hennar, kva faen skal dei her, nå?

Matteo opnar døra på gløtt og kikkar forsiktig ut.

– Eg går ut på framsida av skjulet, så kan du gå den andre vegen og snike deg forbi sløydsalen? kviskrar Matteo.

Alt i meg berre lukkar seg att og blir til ei hard og stengd dør. Kvifor gjer det eigentleg noko om Tara og gjengen hennar får veta om oss? Kan vi ikkje berre gå saman ut av skjulet og halde hender og lata som ingenting?

Eg seier ikkje høgt det eg tenkjer. Eg berre nikkar.

Og så er han vekk.

Var dette verkeleg alt?

